
Kajian ini membincangkan sejauh mana tahap kebergantungan golongan belia 

kepada media sosial bagi tujuan sosialisasi politik mempengaruhi perubahan 

budaya politik Malaysia. Kempen politik melalui internet telah dapat dilihat 

semenjak Pilihan Raya Umum Ke-12 (PRU-12) apabila dikatakan telah 

mempengaruhi pengundi sehingga membawa kepada kegagalan parti Barisan 

Nasional (BN) untuk mengekalkan majoriti dua pertiga kerusi parlimen. 

Perkembangan ini juga telah dikaitkan dengan sikap sinis golongan belia itu sendiri 

terhadap pihak kerajaan pusat disebabkan kebergantungan yang tinggi terhadap 

maklumat politik di media sosial yang dipercayai dikuasai oleh pro-pembangkang. 

Sehubungan itu, objektif utama kajian ini adalah untuk mengkaji hubungan di 

antara tahap kebergantungan kepada media sosial bagi tujuan sosialisasi politik 

dengan pengetahuan politik dan perubahan budaya politik di kalangan belia bandar; 

dalam masa yang sama menganalisis secara terperinci apakah faktor demografi 

yang mungkin mempengaruhinya. Kaedah persampelan rawak kluster telah diguna 

pakai yang melibatkan 799 orang responden di DUN Kajang. Perisian Statistical 
Package for Social Science (SPSS v23) pula telah digunakan bagi menganalisis 

dapatan kajian secara deskriptif melalui analisis kekerapan, peratusan dan skor 

min. Manakala analisis inferensi seperti korelasi Pearson, regresi linear dan 

ANOVA sehala telah diaplikasi bagi menentukan perbezaan dan mengenal pasti 

hubungan di antara pemboleh ubah. Secara keseluruhannya, keputusan 

menunjukkan bahawa kebergantungan belia terhadap media sosial bagi tujuan 

sosialisasi politik mempunyai hubungan yang negatif, namun lemah dan tidak 

signifikan dengan pengetahuan politik dan perubahan budaya politik konservatif. 

Walau bagaimanapun, pengetahuan politik dan perubahan budaya politik ini secara 

signifikan dipengaruhi oleh faktor etnik. Pemboleh ubah seperti tahap 

kebergantungan kepada media sosial bagi tujuan sosialisasi politik dan 

pengetahuan politik serta perubahan budaya politik adalah saling berhubung di 

antara satu sama lain. Justeru, langkah yang seterusnya bagi kajian pada masa 

hadapan adalah bagi melakukan analisis perbandingan terhadap kesan 

kebergantungan di media sosial bagi tujuan politik ini di kalangan belia bandar dan 

luar bandar, agar generalisasi yang lebih tepat dapat diperolehi. 

Kata kunci: Belia, kebergantungan, media sosial, sosialisasi politik, perubahan 

budaya politik, pereputan politik, pengetahuan politik 

This research paper discusses the influence of political socialization dependency in 

social media, especially among the youth that may cause changes in Malaysian 

political culture. The internet political campaigns can be seen since the 12th 

general election (PRU-12) when it managed to influence the voters and led to the 

failure of the Barisan Nasional (BN) to retain their over 50 years of majority of 

two-thirds of parliamentary seats. This development has been linked to the cynical 

attitude taken by the youth towards the Federal Government due to their over-

dependence to political information in social media which is believed to be 

dominated by the pro-opposition. Thus, the main objective of the study is to 

examine the relationship between political socialization dependency in social 

media, political knowledge and political culture change among the urban youth; 

while analysing in detail which demographic factors that may influence it. Cluster 

random sampling method was used involving 799 respondents in Kajang and Klang 

Valley. Statistical Package for Social Science (SPSS v23) has been used for 

descriptive statistics analysis such as frequency, percentage and mean score, along 

with Pearson correlation, linear regression and ANOVA analysis particularly in 

determining differences and identifying relationship between the variables. In 

general, the findings show that youth political dependency in social media for 

political purposes has negative, but weak and statistically non-significant 

relationship with political knowledge and political culture change. However, ethnic 

factor has been proven to significantly influence the political knowledge and 

political culture change. Variables such as political socialization dependency in 

social media, political knowledge and political culture change are basically 

correlated to each other. Hence, the next step for future research is to further 

compare the effects of political socialization dependency in social media among the 

urban and rural youths, so that accurate generalisation can be deduced. 

1

BAB 1 

1 PENDAHULUAN

1.1 Pengenalan 

Bab ini menghuraikan mengenai latar belakang kajian dengan perbincangan khusus 

berkenaan permasalahan kajian, persoalan, objektif, hipotesis, kepentingan, limitasi 

dan juga rumusan. Selain itu, bab ini juga turut memberikan gambaran dan idea 

bagaimana media sosial memainkan peranan sebagai agen sosialisasi dan 

perubahan budaya politik sehingga mempengaruhi senario politik di Malaysia.  

1.2 Latar Belakang Kajian 

Y.A.B. Perdana Menteri mengakui bahawa Pilihanraya Umum ke-13 (PRU-13) 

yang lalu adalah pilihan raya media sosial pertama (The Star, 2013; Norshuhada 

Shiratuddin, Mohd Azizuddin Mohd Sani, Shahizan Hassan, Mohd Khairie Ahmad, 

Kartini Aboo Talib @ Khalid & Noor Sulastry Yurni Ahmad, 2016) di negara ini 

yang didominasi oleh golongan belia. Ini berikutan tumpuan kempen parti-parti 

politik ketika itu yang sangat sengit dillihat lebih menjurus ke arah media sosial 

atau siber. Menurut Gadi Wolfsfield, Elad Segev dan Tamir Sheafer (2013), kita 

tidak mampu untuk memahami peranan media sosial dalam bentuk tindakan 

kolektif tanpa mengambil kira persekitaran politik. Peningkatan ketara dalam 

penggunaan media baru juga lebih cenderung berlaku selepas peningkatan aktiviti 

protes politik, dan bukan sebaliknya (Wolfsfiled et al., 2013). Malahan, trend 

penggunaan media sosial bagi tujuan kempen dan penyebaran propaganda ini juga 

tidak kelihatan terhenti setakat selepas PRU-13, bahkan dilihat semakin sebati di 

kalangan masyarakat, apabila sekurang-kurangnya 63.3% rakyat Malaysia di 

negara ini sentiasa terdedah kepada maklumat politik dan propaganda berterusan 

yang tidak disahkan melalui internet di telefon pintar mereka (US Census Bureau 

Globalwebindex, 2014; Suruhanjaya Komunikasi dan Multimedia Malaysia 

[SKMM], 2015).

Secara ringkasnya, media sosial merujuk kepada sekumpulan aplikasi internet 

berasaskan teknologi Web 2.0 yang membenarkan penghasilan dan pertukaran 

kandungan yang dihasilkan oleh pengguna atau User Generated Content (UGC) 

(Kaplan & Haenlein, 2009). Medium ini telah menyaksikan peningkatan pengguna 

dari seluruh dunia secara mendadak terutamanya pada tahun 2008 (ComScore, 

2008), dengan aplikasi Facebook menjadi aplikasi yang paling popular ketika itu. 

Sementara itu, Whatsapp dan Facebook pula adalah aplikasi media sosial telefon 

pintar paling popular di Malaysia pada tahun 2014, dengan statistik data pengguna 

dari Facebook sehingga suku kedua merekodkan seramai 10.4 juta pengguna aktif 

di Malaysia (Fatimah Akmal & Ali Salman, 2015 dan Norshuhada Shiratuddin et 

al., 2016). Kecenderungan golongan belia yang bergantung kepada media sosial 

untuk mendapatkan berita dan maklumat politik yang pantas dan tidak bertapis 

(Jun-E Tan & Zawawi Ibrahim, 2008; Fatimah Akmal & Ali Salman, 2015 dan 

Norshuhada Shiratuddin et al., 2016) dipercayai mempunyai hubung kait yang 

positif dengan fenomena ‘letusan’ media sosial tersebut. 

Fenomena ‘perperangan kempen politik’ melalui media siber ini bukanlah sesuatu 
yang baharu di negara ini. Tong Yee Siong (2004), mengaitkan penggunaan media 

baru bagi tujuan politik di Malaysia meningkat mulai tahun 1998 selepas kes 

pemecatan Datuk Seri Anwar Ibrahim dari barisan kabinet dan parti UMNO 

walaupun hakikatnya rangkaian internet telah bermula di Malaysia seawal tahun 

1995 lagi. Namun selepas tahun 1999, trend penggunaan media siber bagi tujuan 

politik telah menjadi agak mendatar sehinggalah momentumnya melonjak kembali 

sekitar tahun 2003 (Jun-E Tan & Zawawi Ibrahim, 2008).  

Sama ada berkaitan atau tidak, peningkatan tersebut secara kebetulan berlaku 

sekitar tempoh pembebasan Datuk Seri Anwar Ibrahim pada tahun 2004. Menurut 

Jun-E Tan dan Zawawi Ibrahim (2008) dan Hafni Zuhairi dan Muhamad Najmi 

(2015), punca medium blog menjadi pilihan ketika itu kerana medium tersebut 

bebas dari tapisan undang-undang, memberikan ruang kepada isu atau maklumat 

yang tidak mendapat perhatian melalui media arus perdana dan menggalakkan 

diskusi isu politik secara lebih interaktif. Hafni Zuhairi dan Muhamad Najmi 

(2015) selanjutnya membuat kesimpulan bahawa antara punca utama parti Barisan 

Nasional (BN) tidak memenangi majoriti 2/3 kerusi dewan rakyat pada Pilihanraya 

Umum Ke-12 (PRU-12) pada tahun 2008 adalah kerana gagal menguasai isu dunia 

siber ketika itu: 

Mohd Fuad Mat Jali, Junaidi Awang Besar, Rosmadi Fauzi, Amer Saifude Ghazali 

dan Novel Lyndon (2012) turut menyokong pandangan ini dengan mendakwa 

bahawa pengaruh internet ini dilihat ketara dalam Pilihan Raya Umum Ke-12 

(PRU-12) sehingga membawa kepada kegagalan BN mengekalkan keputusan 

majoriti dua pertiga kerusi parlimen. Kedua-dua pandangan ini membuktikan 

hubung kait yang konsisten dengan kaji selidik Jun-E Tan dan Zawawi Ibrahim 

(2008) yang menunjukkan bahawa lebih 60% pengundi yang tidak mengundi pada 

PRU-11 (2004) bercadang untuk mengundi pada PRU-12 (2008) setelah menjadi 

pembaca setia blog-blog sosio-politik dan media alternatif yang kritikal terhadap 

Kerajaan BN.  

Namun begitu, BN dilihat masih cuba untuk menyaingi penguasaan pembangkang 

di media siber apabila Perdana Menteri menjadikan media siber sebagai 

tumpuannya untuk mendapatkan kembali sokongan rakyat (Hafni Zuhairi & 

Muhamad Najmi, 2015) sebaik sahaja selepas beliau menggantikan Tun Abdullah 

pada April 2009 (Utusan, 2009). Kelompok ‘pejuang siber’ atau cybertrooper pro 

BN juga mulai dibentuk dan disusun bagi menghadapi kempen siber pakatan rakyat 

dalam beberapa siri pilihanraya kecil selepas 2009 dan Pilihanraya Negeri (PRN) 

Sarawak ketika itu. Malah penyelidik juga telah berpeluang untuk terlibat dalam 

beberapa siri latihan khusus cybertrooper selain diamanahkan untuk menyusun 

strategi operasi bagi beberapa pilihanraya. Kemuncak pertembungan antara dua 

kelompok cybertrooper berlainan ideologi ini adalah ketika PRU-13, yang 

menyaksikan majoriti dewan rakyat bagi BN terus merosot, tetapi berjaya 

merampas kembali pentadbiran negeri Kedah dan Perak. 

Selanjutnya, Mohd Hariszuan Jaharudin (2014) telah mengaitkan keputusan PRU-

13 ini dengan perbelanjaan besar-besaran dan penggunaan imej budaya popular 

oleh Barisan Nasional (BN) sepanjang kempen pilihanraya yang telah gagal 

memenangi hati pengundi, khasnya golongan muda. Namun begitu, kajian tersebut 

kelihatan agak tidak seimbang terutamanya dalam aspek perbandingan data 

perbelanjaan kempen media sosial dan prestasi yang tidak dibuat sewajarnya di 

antara BN dan Pakatan Rakyat. Walau bagaimanapun dapatan kajian Norshuhada 

Shiratuddin et al. (2016) telah mengukuhkan fakta bahawa kekalahan BN di 

saluran-saluran mengundi golongan belia, yang secara tidak langsung 

membuktikan bahawa kempen media sosial BN ke atas golongan belia tidak 

mencapai matlamatnya. Sehubungan itu, bagi skop kajian ini, analisis deskriptif 

ringkas ke atas trend keputusan pilihanraya salah satu kerusi bandar, iaitu dewan 

undangan negeri (DUN) Kajang telah dibuat bagi mendapatkan sedikit idea 

berkenaan impak letusan media sosial pada tahun 2008 seperti berikut: 

Jadual 1 : Keputusan Pilihanraya DUN Kajang 1954-2015

PRU Parti Majoriti Peratus Mengundi ADUN

1959 Perikatan (BN) 1082 77.6 Mustafa Yunus

1964 Perikatan (BN) 3591 79.4 Mohd Nazir bin Haji Abdul Jalil

1969 Perikatan (BN) 670 67.9 Mohd Nazir bin Haji Abdul Jalil

1974 BEBAS 244 80.4 Lee Teck Su

1978 DAP 2528 78.78 Liew Ah Kim

1982 BN 2441 77.1 Lim Soon Teck

1986 PAS 1651 75.8 Maido Bin Ali

1990 DAP N/A N/A Tan Seng Giaw

1995 BN N/A N/A Choong Taw Chong

1999 PAS N/A N/A Shafie Abu Bakar

2004 BN 2773 52.6 Low Lee Leng

2008 PKR 3268 79.5 Lee Kim Sin

2013 PKR 6824 88.4 Lee Chin Cheh

2014 (PRK) PKR 5379 72.1 Wan Azizah Wan Ismail

Sumber: SPR Malaysia dan Wikipedia 

Jadual 1 di atas jelas menunjukkan bahawa sebelum tahun 2008, DUN Kajang 

bukanlah satu kerusi Dewan Undangan Negeri (DUN) yang boleh dianggap 

sebagai kubu kuat bagi mana-mana parti. ‘Letusan’ media sosial pada tahun 2008 
(ComScore, 2008) dipercayai telah memberikan impak yang signifikan terhadap 

keputusan pilihanraya di negara ini yang turut memberikan petunjuk bahawa 

perubahan budaya politik sedang berlaku di negara ini.  Ini adalah kerana selepas 

tahun 2008, dapat diperhatikan hanya parti Keadilan Rakyat (PKR) sahaja yang 

memenangi DUN Kajang (lihat Jadual 1) sedangkan parti tersebut sendiri tidak 

mempunyai struktur jentera akar umbi yang kukuh (Antarapos, 2015). Senario ini 

terjadi berikutan sokongan pengundi bandar terhadap parti pembangkang berkait 

rapat dengan pengaruh sumber maklumat politik melalui media sosial yang tidak 

memihak kepada parti pemerintah iaitu Barisan Nasional (BN) (Junaidi Awang 

Besar, Rosmadi Fauzi, Amer Saifude Ghazali, Mohd Azlan Abdullah, Mazlan Ali 

& Ahmad Rizal Mohd Yusof, 2014). 

Walau bagaimanapun, ini bukanlah bermaksud bahawa kerusi DUN Kajang sudah 

menjadi ‘kerusi selamat’ atau ‘kubu’ bagi PKR selepas letusan media sosial juga 
adalah tidak tepat berikutan masih banyak faktor lain yang perlu diambil kira 

seperti isu masalah dalaman parti BN, kekuatan jentera PAS, kecenderungan 

pengundi muda dan perpecahan undi di kalangan orang Melayu itu sendiri (Sinar 

Harian, 2013). Faktor-faktor fizikal luaran seperti ini seharusnya diberikan 

pertimbangan yang sewajarnya sebelum generalisasi berkenaan perubahan budaya 

politik yang dipengaruhi oleh peranan agen sosialisasi politik seperti media sosial 

dapat dibuat. Malahan fenomena “Tsunami Cina” (Sinar Harian, 2013) pada PRU-

13 yang lepas turut memberikan gambaran awal tentang perubahan budaya politik 

yang dipacu oleh media sosial ini adalah tidak menyeluruh dan hanya melibatkan 

kelompok etnik tertentu sahaja di negara ini.   

1.3 Permasalahan Kajian  

Perkembangan teknologi komunikasi maklumat yang didorong oleh fenomena 

‘letusan’ media sosial pada tahun 2008 telah menjadi pencetus kepada proses 

liberalisasi penyertaan politik (Tam, 2013) yang turut memberikan kesan terhadap 

perubahan budaya politik terutamanya di kalangan belia. Golongan tersebut kini 

berkecenderungan untuk bersikap sinis terhadap kerajaan dan pihak berkuasa 

akibat kebergantungan yang tinggi terhadap maklumat politik di media sosial yang 

dikuasai oleh pro pembangkang (Jun-E Tan & Zawawi Ibrahim, 2008; Mohd Fuad 

Mat Jali et al., 2012; Hariszuan Jaharudin, 2014 dan Fatimah Akmal & Ali Salman, 

2015). Akibatnya, generasi muda terutamanya yang berumur di bawah 40 tahun 

yang secara relatifnya tidak pernah merasai kesempitan hidup dan peperangan juga 

kini cenderung untuk mempamerkan nilai-nilai budaya politik post-materialist, 
sebagaimana yang digambarkan melalui keputusan PRU-12 dan PRU-13 yang lalu. 

Corak perubahan budaya politik di kalangan belia terutamanya di DUN Kajang 

dipercayai mempunyai hubungan yang langsung dengan liberalisasi sosialisasi 

politik dan maklumat politik melalui media sosial. Ciri-ciri budaya politik 

konservatif yang berdasarkan kepada ‘nilai Asian’ (Saravanamuttu & Loh, 2006; 
Mohd Azizuddin Mohd Sani, 2010) yang mementingkan kebajikan umum 

berbanding kepentingan peribadi, rasa hormat secara semulajadi kepada pihak 

berkuasa selain keharmonian sosial seolah-olah sudah ditinggalkan dan dilihat 

semakin tidak relevan terutamanya di kalangan belia. Ruang kebebasan untuk 

bersuara dan meluahkan pendapat di media sosial telah membolehkan semua pihak 

untuk berinteraksi serta berkongsi maklumat, termasuklah juga maklumat palsu. 

Lantaran itu, maklumat politik yang mendominasi media sosial dilihat telah 

mengganggu aliran kesesuaian (congurence) pembentukan budaya politik 

konservatif (Winter & Bellows, 1992) secara menegak melalui ejen-ejen sosialisasi 

politik tradisional seperti keluarga, pendidikan dan media massa konvensional itu 

sendiri. 

Penerimaan maklumat politik yang tidak selari semasa proses sosialisasi politik 

secara mendatar di media sosial ini pula akhirnya boleh mempengaruhi bentuk 

kecenderungan pendapat politik dan mengakibatkan proses perubahan budaya 

politik serta kelahiran sub budaya politik yang baharu (Winter & Bellows, 1992) 

terutamanya di kalangan generasi pelapis atau belia seperti mana yang berlaku 

ketika revolusi Arab Spring dan keruntuhan kesatuan Soviet. Malah, keupayaan 

media sosial untuk menyediakan ruang yang bebas dan murah dalam memenuhi 

keperluan sosialisasi politik belia juga telah membantu mengalih fokus golongan 

tersebut dari ejen sosialisasi politik media massa konvensional seperti televisyen, 

radio dan bahan bercetak. Ditambah pula dengan ciri-cirinya yang bersifat 

interaktif serta bebas kawalan dari mana-mana pihak yang berkepentingan telah 

berjaya mewujudkan persepsi bahawa maklumat di medium tersebut juga bersifat 

neutral. Faktor-faktor ini akhirnya telah menjadi pemangkin kepada proses di mana 

media sosial dijadikan tumpuan dan rujukan ramai terutamanya di kalangan belia 

sehingga menyebabkan mereka akhirnya bergantung kepada medium tersebut 

(Normah Mustaffa, Wan Amizah Wan Mahmud, Fauziah Ahmad, Maizatul Haizan 

Mahbob & Mohd. Helmi Abd. Rahim, 2013; Fauziah Ahmad & Dafrizal Samsudin, 

2017).      

Seperti mana proses pembentukan agenda melalui media massa konvensional 

sebelum ini yang ditentukan oleh siapa yang menguasai medium tersebut 

(Kourvetaris, 1997), media sosial juga berupaya membentuk pendapat politik 

audien yang bergantung kepadanya berdasarkan kepada siapa yang sedang 

menguasai maklumat politik. Situasi ini secara tidak langsung akan turut 

mempengaruhi pembentukan budaya politik pada masa akan datang (Barber, 1972; 

Kluver, Jankowski, Foot & Schneider, 2007). Sehubungan itu, kebergantungan 

terhadap media siber bagi sosialisasi politik oleh golongan belia kini bukan sahaja 

dianggap boleh mempengaruhi pembentukan pandangan umum atau pendapat 

politik semasa, bahkan berupaya untuk memberikan kesan terhadap budaya politik 

negara, yang sebelum ini meletakkan kepercayaan yang tinggi kepada kerajaan 

(Saravanamuttu & Loh, 2006). Secara ringkasnya, proses ini dapat dirumuskan 

melalui kenyataan berikut:  

“Teknologi maklumat seperti internet dikatakan lama-kelamaan boleh 
membentuk sikap, pandangan malahan budaya dalam kalangan masyarakat 
negara ini khususnya dan dunia secara umumnya. Pembentukan sikap dan 
pandangan akan memberi kesan kepada perkara lain dalam kehidupan 
manusia termasuk dalam menentukan pemerintahan sesebuah kerajaan.” 
(Mohd Fuad Mat Jali et al., 2012) 

Penumpuan usaha dan dana oleh parti-parti politik di negara ini bagi menjayakan 

kempen mereka di media sosial juga dilihat mengukuhkan pandangan ini selain 

mengukuhkan gambaran bahawa fokus capaian mesej politik terutamanya ke atas 

golongan belia ini telah beralih kepada secara atas talian (online). Mohd Hariszuan 

Jaharuddin (2014) turut menyokong premis ini dengan memperincikan bahawa 

Barisan Nasional (BN) dan Kerajaan Persekutuan telah membelanjakan jutaan 

ringgit semasa kempen PRU-13 di media sosial. Malah, parti DAP juga dikatakan 

mempunyai tentera sibernya sendiri yang dibayar gaji sebanyak RM 3,000 sebulan 

(The Malay Mail Online, 2014). Pendedahan ini sekaligus membuktikan bahawa 

peranan media sosial sebagai ejen sosialisasi semenjak PRU-12 bukanlah 

berbentuk one-off, malah telah berevolusi menjadi satu keperluan baharu dalam 

strategi media dan komunikasi parti-parti politik yang bertanding (Monash 

University, 2016). 

Walaupun beberapa faktor demografi seperti jantina dan latar belakang pendidikan 

atau kelas sosial boleh mempengaruhi proses sosiologi politik belia (Kourvetaris, 

1997), namun senario politik di Malaysia semenjak era kemerdekaan memberi 

petunjuk bahawa faktor etnik sering memainkan peranan yang signifikan. Selain 

dilabelkan sebagai pilihanraya media sosial yang pertama (The Star, 2013),  PRU-

13 juga dikenali sebagai “Tsunami Cina” berikutan kekalahan teruk parti-parti 

komponen BN yang berasaskan kaum cina iaitu MCA (Malaysian Chinese 
Association) dan Gerakan kepada DAP dan Pakatan Rakyat (PR).  BN telah kalah 

12 dari 14 kerusi parlimen bandar, namun berjaya memperoleh kembali satu kerusi 

Parlimen bandar, iaitu P.76 Parlimen Teluk Intan melalui PRK Teluk Intan pada 

tahun 2014. Mohd Fuad Mat Jali, Junaidi Awang Besar, Novel Lyndon dan Mohd 

Faidz Mohd Zain (2014) juga merumuskan bahawa “Tsunami Cina” atau “Tsunami 
Bandar” telah berlaku berikutan kegagalan BN untuk memperoleh undi etnik Cina 

yang telah memberikan PR kelebihan selain turut dikaitkan dengan perpecahan 

undi orang Melayu (Sinar Harian, 2013). 

Namun begitu, analisis data keputusan PRU 2004, 2008 dan 2013 membuktikan 

bahawa terma ‘tsunami politik bandar’ adalah lebih tepat untuk menggambarkan 
perubahan budaya politik ini melalui peralihan sokongan padu pengundi etnik Cina 

bandar, golongan profesional dan pengundi muda kepada Pakatan Rakyat (PR) 

disebabkan oleh faktor capaian kepada sumber maklumat politik daripada media 

alternatif seperti facebook, twitter, laman web, blog dan juga SMS (Junaidi Awang 

Besar et al., 2014). Malah, berdasarkan analisis lanjut keputusan PRK DUN Kajang 

(kerusi bandar) pada tahun 2014, BN didapati telah kalah di semua saluran 

pengundi muda (21-40 tahun) kecuali satu saluran luar bandar majoriti Melayu 

iaitu Batu 10 Cheras (Suruhanjaya Pilihanraya [SPR], 2015). Perubahan sokongan 

pengundi Cina (kemenangan kesemua calon DAP di kawasan majoriti pengundi 

Cina antara 52 peratus hingga 91 peratus terutamanya di kawasan bandar-bandar di 

Pulau Pinang, Selangor, Kuala Lumpur, Negeri Sembilan, Melaka dan Johor) yang 

berterusan ini dilihat sebagai manifestasi perubahan budaya politik konservatif di 

kalangan etnik tertentu kerana kebergantungan terhadap media sosial bagi 

sosialisasi politik, yang akhirnya menggugat hegemoni Kerajaan BN dan 

seterusnya memberikan risiko polarisasi kaum yang lebih luas (Mohd Fuad Mat 

Jali et al., 2014). 

Sehubungan itu, pemilihan DUN Kajang sebagai skop lokasi kajian adalah 

merupakan langkah yang dilihat paling tepat berdasarkan kepada isu dan 

permasalahan semasa seperti yang telah dinyatakan. Tambahan pula, selain 

mempunyai kadar penetrasi internet yang tinggi (Free Malaysia Today, 2014), 

DUN bandar ini juga menyaksikan akvititi protes politik yang agak intensif 

sepanjang beberapa tahun lalu berikutan dua pilihanraya berturutan iaitu 

Pilihanraya Umum Ke-13 dan Pilihanraya Kecil Dewan Undangan Negeri Kajang 

atau lebih popular dikenali sebagai “Langkah Kajang” bagi menyelesaikan konflik 
dalaman parti Keadilan Rakyat (PKR) (Rafizi Ramli, 2014).  

Dapatan dari analisis kajian ini juga dilihat penting terutamanya dalam 

menghuraikan pengaruh tahap kebergantungan belia terhadap media sosial bagi 

sosialisasi politik dengan corak perubahan budaya politik di negara ini secara 

amnya. Ini berikutan proses sosialisasi politik yang diberikan ruang dalam sistem 

politik yang mampan akan memastikan sistem tersebut kekal stabil melalui proses 

perubahan budaya politik yang lancar. Namun jika perubahan budaya politik ini 

ditekan atau tidak dapat ditampung oleh institusi dan sistem politik itu sendiri, 

maka ketidakstabilan politik pasti akan tercetus. Apa yang lebih membimbangkan 

adalah kesan ketidakstabilan politik ini juga boleh menyebabkan keganasan, 

peperangan dan kehilangan nyawa dan harta benda (Fukuyama, 2014).  

1.4 Persoalan Kajian 

a) Sejauh manakah tahap kebergantungan belia di media sosial bagi tujuan 

politik; 

b) Adakah keutamaan media sosial sebagai medium politik dapat meramalkan 

penggunaannya bagi tujuan politik;  

c) Adakah faktor-faktor demografi (jantina, etnik dan latar belakang 

pendidikan) boleh mempengaruhi tahap kebergantungan golongan belia di 

media sosial bagi tujuan politik; 

d) Adakah wujud perhubungan di antara tahap kebergantungan belia di media 

sosial bagi tujuan politik dengan pengetahuan politik mereka; 

e) Adakah faktor-faktor demografi (jantina, etnik dan latar belakang 

pendidikan) boleh mempengaruhi pengetahuan politik golongan belia yang 

bergantung terhadap media sosial bagi tujuan politik; 

f) Adakah wujud perhubungan di antara tahap kebergantungan belia di media 

sosial bagi tujuan politik dengan perubahan budaya politik mereka; dan 

g) Adakah faktor-faktor demografi (jantina, etnik dan latar belakang 

pendidikan) boleh mempengaruhi perubahan budaya politik golongan belia 

yang bergantung terhadap media sosial bagi tujuan politik; 

1.5 Objektif Kajian 

Secara amnya, objektif kajian ini adalah untuk meneliti sejauh manakah tahap 

kebergantungan belia di media sosial bagi tujuan politik ini memberikan kesan 

terhadap pengetahuan politik dan perubahan budaya politik di DUN Kajang. Secara 

lebih khusus, kajian ini diharap dapat membentuk pemahaman yang lebih jelas 

berkenaan perkara-perkara berikut: 

a) Mengenal pasti tahap kebergantungan golongan belia di media sosial bagi 

tujuan politik; 

b) Menentukan sama ada keutamaan media sosial sebagai medium politik 

boleh meramalkan penggunaannya bagi tujuan politik;  

c) Menentukan pengaruh faktor-faktor demografi (jantina, etnik dan latar 

belakang pendidikan) ke atas tahap kebergantungan golongan belia di 

media sosial bagi tujuan politik; 

d) Mengkaji perhubungan di antara tahap kebergantungan belia di media sosial 

bagi tujuan politik dengan pengetahuan politik mereka;   

e) Menentukan pengaruh faktor-faktor demografi (jantina, etnik dan latar 

belakang pendidikan) ke atas pengetahuan politik golongan belia yang 

bergantung terhadap media sosial bagi tujuan politik; 

f) Mengkaji perhubungan di antara tahap kebergantungan belia di media sosial 

bagi tujuan politik dengan perubahan budaya politik; dan 

g) Menentukan pengaruh faktor-faktor demografi (jantina, etnik dan latar 

belakang pendidikan) ke atas perubahan budaya politik golongan belia yang 

bergantung terhadap media sosial bagi tujuan politik; 

 

 

1.6 Hipotesis Kajian 

Berikut adalah hipotesis kajian yang dibangunkan berdasarkan persoalan dan 

objektif kajian yang telah digariskan bagi tujuan penerimaan atau penolakan 

selepas proses analisis data: 

a) Hipotesis bagi objektif kedua adalah seperti berikut: 

H₀a Keutamaan media sosial sebagai medium politik tidak meramalkan 

secara signifikan penggunaannya bagi tujuan politik 

 

b) Hipotesis bagi objektif ketiga adalah seperti berikut: 

H₀b1 Faktor etnik tidak meramalkan secara signifikan tahap 

kebergantungan belia di media sosial bagi tujuan politik 

H₀b2 Faktor jantina tidak meramalkan secara signifikan tahap 

kebergantungan belia di media sosial bagi tujuan politik 

H₀b3 Faktor latar belakang pendidikan tidak meramalkan secara 

signifikan tahap kebergantungan belia di media sosial bagi tujuan 

politik 

c) Hipotesis bagi objektif yang keempat adalah seperti berikut: 

H₀c Tidak wujud hubungan yang signifikan di antara tahap 

kebergantungan belia di media sosial bagi tujuan politik dengan 

pengetahuan politik mereka 

 

d) Hipotesis bagi objektif kelima adalah seperti berikut: 

H₀d1 Faktor etnik tidak meramalkan secara signifikan pengetahuan politik 

H₀d2 Faktor jantina tidak meramalkan secara signifikan pengetahuan 

politik 

H₀d3 Faktor latar belakang pendidikan tidak meramalkan secara 

signifikan pengetahuan politik 

 

e) Hipotesis bagi objektif yang keenam adalah seperti berikut: 

H₀e Tidak wujud hubungan yang signifikan di antara tahap 

kebergantungan belia di media sosial bagi tujuan politik dengan 

perubahan budaya politik 

 

f) Hipotesis bagi objektif ketujuh adalah seperti berikut: 

H₀f1 Faktor etnik tidak meramalkan secara signifikan perubahan budaya 

politik 

H₀f2 Faktor jantina tidak meramalkan secara signifikan perubahan 

budaya politik 

H₀f3 Faktor latar belakang pendidikan tidak meramalkan secara 

signifikan perubahan budaya politik 

 

 

1.7 Definisi Istilah 

1.7.1 Kebergantungan Terhadap Media Sosial Bagi Tujuan Politik 

Konsepsual: Definisi bagi kebergantungan terhadap media sosial bagi tujuan 

politik adalah keutamaan media sosial sebagai ejen perubahan budaya politik 

melalui proses sosialisasi politik (Kourvetaris, 1997; Magstadt, 2009; Normah 

Mustaffa et al., 2013; Fauziah Ahmad & Dafrizal Samsudin, 2017). 

Operasional: Tahap keutamaan media sosial pada tanggapan golongan belia untuk 

memenuhi keperluan sosialisasi politik. Tahap keutamaan ini turut memberikan 

gambaran tentang tingkat kebergantungan mereka terhadap media sosial bagi 

tujuan sosialisasi politik sekiranya akses terhadap medium tersebut menjadi 

mustahil. 

1.7.2 Sosialisasi Politik 

Konsepsual: Menurut Magstadt (2009), definisi yang sesuai bagi 

membincangkan tentang idea sosialisasi politik ini adalah aktiviti dan proses di 

mana warganegara membentuk nilai, tingkah laku, kepercayaan dan pendapat (atau 

kognitif, afektif dan nilai) yang membolehkan mereka untuk menyokong sistem 

politik tertentu. Sementara konsep penyertaan politik yang merupakan elemen 

utama dalam proses sosialisasi politik (Magstadt, 2009) pula boleh didefinisikan 

sebagai minat atau keinginan untuk menyertai aktiviti politik tanpa paksaan 

(Magstadt, 2006; Roskin et al., 2008) pada sebarang tahap, dengan tujuan untuk 

mempengaruhi kerajaan dalam proses membuat keputusan (Kourvetaris, 1997; 

Syed Ahmad Hussein, 2006). 

Operasional: Sebarang bentuk aktiviti sosialisasi politik, terutamanya melalui 

penyertaan politik di media sosial, sama ada secara individu atau berkumpulan bagi 

tujuan tertentu seperti mempengaruhi pendapat politik pihak ketiga atau pun 

mempengaruhi sesuatu polisi atau dasar kerajaan. Bagi skop kajian ini juga, 

penggunaan media sosial bagi tujuan politik dianggap sebagai salah satu aktiviti 

sosialisasi politik melalui ejen media massa. 

1.7.3 Media Sosial 

Konsepsual: Sekumpulan aplikasi berasaskan internet yang dibangunkan di atas 

asas ideologi dan teknologi Web 2.0 yang membenarkan penghasilan dan 

pertukaran kandungan yang dihasilkan pengguna atau User Generated Content 
(UGC) (Kaplan & Haenlein, 2009).  

Operasional: Aplikasi berasaskan internet yang boleh digunakan secara mudah 

alih di telefon bimbit yang membenarkan akses maklumat dan rangkaian 

komunikasi teks, gambar dan video tanpa had terutamanya melalui aplikasi 

Facebook dan Whatsapp. 

1.7.4 Pengetahuan Politik 

Konsepsual: Pengukuran keupayaan seseorang warganegara untuk menyediakan 

jawapan yang betul kepada set soalan yang berdasarkan fakta politik tertentu 

(Boudreau & Lupia, 2009). Sementara Barabas, Jerit, Pollock & Rainey (2014) 

pula mengguna pakai definisi Delli Carpini dan Keeter’s (1996) yang 
menggariskan pengetahuan politik sebagai kepelbagaian fakta maklumat tentang 

politik yang disimpan di memori jangka panjang individu. 

Operasional: Keupayaan golongan belia untuk mendapatkan maklumat yang tepat 

ke atas soalan fakta politik dominan di media sosial. Pengetahuan politik yang 

diterima semasa proses sosialisasi politik di media sosial ini seterusnya boleh 

mempengaruhi bentuk kecenderungan pendapat politik mereka kelak.  

1.7.5 Pendapat Politik 

Konsepsual: Pandangan terhadap isu umum yang dipegang oleh komuniti 

tertentu yang memastikan diri mereka dimaklumkan dan memikirkannya dengan 

panjang lebar (Converse, 1987). 

Operasional: Isu politik yang dominan atau menguasai media sosial yang boleh 

mempengaruhi kepercayaan, emosi dan tingkah laku seseorang itu untuk berfikir 

dan bertindak apabila isu tersebut ditimbulkan. 

1.7.6 Perubahan Budaya Politik 

Konsepsual: Gabriel A. Almond dan Sidney Verba (1989) mendefinisikan 

budaya politik sebagai orientasi fenomena politik yang meliputi kognitif, affektif 

dan nilai, yang tersebar di kalangan populasi nasional atau sub-kumpulan. Selain 

itu, budaya politik juga boleh dihuraikan dalam bentuk penjelasan ringkas bagi 

menentukan persekitaran (berbentuk orientasi yang nyata) emosi dan sikap apabila 

sistem politik beroperasi (Kavanagh, 1976). Budaya politik merangkumi nilai 

moral sedia ada, kepercayaan, dan mitos yang dipegang oleh masyarakat dan 

sanggup mati mempertahankannya (Magstadt, 2009) dan tertakluk kepada 

perubahan dari semasa ke semasa, terutamanya akibat faktor perkembangan 

ekonomi dan arus pemodenan (Kourvetaris, 1976). Perubahan atau transformasi 

politik ini pula merupakan proses yang boleh dianggap sebagai bentuk 

pembangunan politik (Francis Fukuyama, 2014). 

Operasional: Sistem kepercayaan dan ekspektasi kontemporari oleh golongan 

belia ke atas sesuatu sistem politik yang dibentuk dan dipengaruhi oleh 

pengetahuan politik serta pendapat politik yang dominan di media sosial. Bagi skop 

kajian ini, definisi operasional lanjut bagi budaya politik konservatif Malaysia 

adalah ciri-ciri budaya politik yang bersandarkan kepada nilai-nilai yang telah 

dipersetujui bersama dalam Kontrak Sosial (Awang Sariyan, 2014; Pusat 

Maklumat Rakyat [PMR], 2017). 

1.8 Kepentingan Kajian 

Kajian ini telah direka bentuk dengan fokus utama untuk mendapatkan pemahaman 

yang lebih jelas berkenaan pengaruh tahap kebergantungan kepada media sosial 

bagi maksud sosialisasi politik oleh golongan belia terhadap budaya politik di 

negara ini. Fenomena penggunaan media sosial sebagai medium utama komunikasi 

yang dilihat semakin penting dalam menggantikan peranan komuniti dunia sebenar 

mempengaruhi proses sosialisasi politik belia, sehingga dikaitkan dengan beberapa 

keputusan pilihanraya, terutamanya PRU-13 yang lalu (Junaidi Awang Besar et al., 

2014; Mohd Fuad Mat Jali et al., 2014 dan Mohd Hariszuan Jaharuddin, 2014). 

Secara amnya, pemilihan DUN Kajang sebagai lokasi kajian adalah berdasarkan 

kepada kesesuaian faktor demografinya terutamanya dalam usaha untuk memahami 

dengan lebih lanjut fenomena “Tsunami Cina” (Sinar Harian, 2013) atau “Tsunami 
Bandar” (Mohd Fuad Mat Jali et al., 2014) yang berlaku pada PRU-13 lalu. Ini 

berikutan lokasinya sebagai kawasan bandar dengan komposisi pengundi 

berbangsa Cina yang agak signifikan. Walaupun terdapat beberapa kajian lepas 

yang dijalankan bagi melihat pengaruh media sosial ke atas aspek penyertaan 

politik golongan belia secara online dan offline, namun data empirikal yang 

menunjukkan pengaruhnya terhadap perubahan budaya politik yang dimanifestasi 

dalam bentuk keputusan pilihanraya di negara ini masih lagi tidak banyak dan 

sukar diperolehi.  

Tambahan pula peristiwa “Langkah Kajang” (Rafizi Ramli, 2014) yang berlaku 
secara eksklusif di DUN Kajang sehingga mengakibatkan pilihanraya kecil (PRK) 

dengan sengaja, turut telah mengundang pelbagai persoalan terutamanya dari aspek 

tumpuan dan medium kempen parti-parti politik yang terlibat bagi memastikan 

kadar sosialisasi politik, khususnya bilangan yang keluar mengundi dapat 

dikekalkan tinggi terutamanya dari kalangan belia. Malahan apa yang lebih 

menarik untuk diperhatikan adalah bagaimana “Langkah Kajang” bercanggah 
dengan konsep Rule of Anticipated Reactions (Roskin et al., 2008) yang membawa 

maksud pemimpin politik akan sentiasa cuba untuk menggubal polisi mengikut apa 

yang mereka rasakan umum paling kurang akan bertindak balas bagi meminimakan 

penyertaan politik yang boleh merugikan mereka.  

Sehubungan itu, kajian ini telah dibangunkan dengan fokus khusus untuk 

mengesahkan atau menolak hipotesis bahawa media sosial telah mempengaruhi 

secara signifikan liberalisasi sosialisasi politik golongan belia di negara ini. 

Persoalan seperti keupayaan belia dalam memastikan keseimbangan maklumat 

politik serta kecenderungan pendapat politik mereka telah dikaji secara saintifik 

bagi membantu untuk memahami dengan lebih baik berkenaan punca sikap sinikal 

para belia terhadap pihak kerajaan persekutuan di media sosial itu yang dikatakan 

berpunca dari bentuk kecenderungan maklumat atau agenda yang mendominasi 

medium tersebut pada satu-satu masa (Kluver et al., 2007). Analisis perhubungan 

ini juga dapat membantu pengkaji dalam memahami dengan lebih baik proses 

pembentukan kecederungan ideologi serta jangkaan budaya politik belia pada masa 

hadapan. 

Justeru, dapatan kajian secara mikro di DUN Kajang ini turut boleh membantu 

menghasilkan generalisasi perkaitan hubungan perubahan budaya politik yang 

ditunjukkan melalui keputusan PRU-12 dan PRU-13 lalu dengan fenomena letusan 

media sosial sekitar tahun 2008 sepertimana yang sering dinyatakan dalam 

beberapa kajian lalu. Malah, dapatan analisis dari kajian ini juga boleh membantu 

dalam mengenal pasti punca kegagalan kempen politik di media sosial terutamanya 

di pihak kerajaan persekutuan kepada golongan sasar seperti belia dan kelompok 

etnik tertentu di negara ini sehingga menyebabkan maklumat yang mereka terima 

bersifat berat sebelah sepanjang masa. 

Dalam masa yang sama, kajian ini dapat membantu untuk menghuraikan apakah 

bentuk maklumat yang sering mendapat perhatian, mudah menular dan 

mendominasi media sosial itu sendiri. Ini seterusnya menyokong usaha untuk 

membuktikan sama ada media sosial itu sendiri neutral dalam erti kata sebenar atau 

sebenarnya dikuasai oleh kelompok partisan dengan agenda tertentu, sama seperti 

apa yang telah dilabelkan terhadap media massa konservatif selama ini.  

1.9 Skop dan Limitasi Kajian 

Skop kajian bagi sasaran responden adalah melibatkan golongan belia yang 

berumur lingkungan 15 – 40 tahun di DUN Kajang, bagi membantu untuk 

menjelaskan sama ada perubahan budaya politik yang ditunjukkan melalui 

keputusan PRU-12 dan PRU-13 yang lalu mempunyai perkaitan yang signifikan 

dengan pengaruh media sosial itu sendiri. Dapatan kajian juga dirangka agar dapat 

merungkai secara lebih terperinci sebarang bentuk hubungan dan perbezaan 

demografi, terutamanya dari aspek etnik yang mungkin dapat meramalkan 

perubahan budaya politik berikutan fenomena realignment pengundi Cina pada 

PRU-13 yang lalu (Mohd Fuad Mat Jali et al., 2014).  

Menurut Kluver et al. (2007) dan Wolfsfield et al. (2013), penggunaan media sosial 

bagi tujuan politik dalam sebarang bentuk atau fasa penyertaan politik adalah tidak 

signifikan sekiranya capaian internet adalah rendah dan tidak berlaku aktiviti protes 

politik (seperti pilihanraya, protes jalanan dan lain-lain). Sehubungan itu, kedua-

dua faktor luaran ini seharusnya dikawal dengan secara sistematik. Ini juga adalah 

pertimbangan utama dalam pemilihan DUN Kajang sebagai skop lokasi kajian 

kerana kawasan tersebut mencatatkan penetrasi internet yang tinggi (Free Malaysia 

Today, 2014; SKMM, 2015) selain pilihanraya yang lebih kerap diadakan secara 

sengaja (Rafizi Ramli, 2014) berbanding DUN atau Parlimen lain.  

Aspek demografi jantina, etnik dan latar belakang pendidikan merupakan tiga 

faktor utama yang mempengaruhi proses sosialisasi politik dan perubahan budaya 

politik (Kourvetaris, 1997; Lane & Wagschal, 2012; Barabas et al., 2014). Selain 

itu, data bagi ketiga-ketiga faktor ini lebih mudah untuk diperoleh dari responden 

tanpa melibatkan soalan yang bersifat terlalu personal dan sensitif. Sebagai contoh, 

walaupun faktor latar belakang keluarga adalah antara faktor penting dalam proses 

sosialisasi politik (Brooks, Manza & Bolzendahl, 2003; Magstadt, 2009), namun 

data dan soalan kajian yang dikemukakan adalah sukar sekali untuk 

mengelakkannya dari bersifat intrusif dan sensitif, yang akhirnya akan 

menyebabkan ramai responden memilih untuk tidak menjawabnya. Walau 

bagaimanapun, sedikit sebanyak ciri dan sifat latar belakang keluarga responden 

boleh dihuraikan melalui data ringkas etnik dan jantina berikutan faktor-faktor 

tersebut saling berkaitan di antara satu dengan yang lain. Pertimbangan yang sama 

turut diberikan bagi mendapatkan data berkenaan kelas sosial responden yang 

ditanya dalam bentuk latar belakang pendidikan mereka.   

Dari aspek persampelan pula, komposisi pengundi belia di DUN N.25 Kajang dan 

populasi keseluruhan belia di daeah Hulu Langat telah diberikan pertimbangan. 

DUN Kajang merupakan salah satu kerusi DUN dalam parlimen P101 Hulu 

Langat, selain DUN Semenyih dan DUN Dusun Tua. Mengikut daftar pengundi 

rasmi Suruhanjaya Pilihanraya (SPR) bagi Pilihanraya Kecil (PRK) DUN Kajang 

2014 yang merupakan Daftar Pemilih Induk 2012 bagi bahagian pilihan raya 

berkenaan yang digabungkan dengan Daftar-Daftar Pemilih Tambahan Suku Tahun 

Pertama 2013, Suku Tahun Kedua 2013 dan suku tahun ketiga 2013 yang 

dikemaskini sehingga 26 Januari 2014 (Bernama, 2014), jumlah pengundi berdaftar 

bagi DUN Kajang adalah seramai 39,278 orang.  

Daripada jumlah tersebut, pecahan kaum (The Malay Mail, 2014) adalah seperti 

berikut iaitu:  

a) 48.5% (19,050 orang) berbangsa Melayu; 

 

b) 40.28% (15.823 orang) Cina; 

 

c) 10.29% (4,040 orang) India; dan 

 

d) 0.94% (365 orang) lain-lain.  

 

 

50.07 peratus (19,666 orang) pengundi pula adalah merupakan pengundi wanita. 

Dari keseluruhan pengundi berdaftar, 39.9 peratus atau 15,668 orang adalah 

golongan belia yang berumur 21 – 40 tahun, dan populasi keseluruhan belia yang 

berumur 15 – 40 tahun di daerah Hulu Langat sehingga tahun 2010 pula adalah 

seramai 446,800 orang atau kira-kira 41.9 peratus (Institut Penyelidikan 

Pembangunan Belia Malaysia [IPPBM], 2017) dari keseluruhan penduduk. Justeru, 

proses sosialisasi politik golongan belia melalui media sosial dilihat mampu untuk 

mendatangkan kesan ke atas budaya politik dan keputusan pilihanraya di DUN ini. 
Berdasarkan kepada faktor komposisi etnik dan umur inilah, DUN Kajang secara 

spesifik telah dipilih sebagai fokus kawasan kajian bagi melihat sama ada 

keputusan beberapa pilihanraya lepas (perubahan budaya politik) berpunca dari 

fenomena kebergantungan kepada media sosial bagi tujuan sosialisasi politik ini.  

1.10 Organisasi Kajian 

Kajian ini dibahagikan kepada 5 bahagian atau bab. Bab Satu adalah bab 

pengenalan kepada kajian yang merangkumi latar belakang kajian, permasalahan 

kajian, persoalan dan objektif kajian, hipotesis, kepentingan serta limitasi dan skop 

kajian. Bab Dua pula menyentuh tentang sorotan kajian-kajian kontemporari 

sebelum ini oleh para pengkaji dan ahli akademik yang berkaitan sama ada di 

Malaysia atau lain-lain tempat di seluruh dunia. Semua artikel, kajian dan data 

yang berkaitan aspek pengaruh kebergantungan sosialisasi politik di media sosial 

atau internet terhadap perubahan budaya politik diberikan perhatian untuk 

dijadikan rujukan bagi tujuan penulisan tesis dan pelaksanaan kajian ini. Bab kedua 

juga membincangkan secara lanjut tentang teori kajian dan kerangka konsepsual 

yang diguna pakai dalam kajian ini. Dalam Bab yang ketiga pula, pengkaji 

memperincikan reka bentuk dan metodologi kajian seperti strategi penyelidikan, 

kaedah pengumpulan data, penentuan sampel, rekabentuk soal selidik, ujian-ujian 

awal kesahan dan kepercayaan serta analisis-analisis statistik yang akan digunakan. 

Bab seterusnya iaitu Bab Empat adalah perbincangan berkenaan hasil analisis dan 

pembuktian hipotesis ke atas dapatan data kajian. Bab ini juga membincangkan 

rumusan awal kajian beserta justifikasi terhadap hasil dapatan. Bab Lima 

merupakan bab akhir yang membincangkan secara lanjut dan terperinci berkenaan 

rumusan dapatan kajian serta implikasi dan cadangan kajian.      

1.11 Rumusan 

Sebagai rumusan bagi bab ini, kajian ini adalah signifikan terutamanya bagi tujuan 

untuk memahami pengaruh kebergantungan sosialisasi politik di media sosial 

terhadap perubahan budaya politik golongan belia. Aspek ini adalah penting 

terutamanya apabila timbul keperluan untuk menentukan apakah kaedah antisipasi 

yang terbaik bagi memastikan fenomena sosialisasi politik golongan belia yang 

mendadak di media sosial ini dapat membantu memperkukuhkan sistem demokrasi 

di negara ini dan tidak menyebabkan pereputan budaya politik yang boleh menjadi 

ancaman kepada kestabilan politik, ketenteraman awam dan keselamatan umum 

(Fukuyama, 2014). Pemahaman yang lebih jitu berkenaan pengaruh media sosial 

ini juga membolehkan pihak yang berkepentingan menyusun strategi yang lebih 

berkesan bagi memastikan golongan belia mampu untuk mendapatkan maklumat 

dan penegtahuan politik yang seimbang dan sahih yang boleh membantu 

mencorakkan pendapat politik kontemporari mereka sekaligus akan turut 

mempengaruhi bentuk budaya politik negara pada masa hadapan. 

